განმარტებითი  ბარათი
„საყოველთაო ჯანდაცვაზე გადასვლის მიზნით გასატარებელ ზოგიერთ ღონისძიებათა შესახებ“ საქართველოს მთავრობის 2013 წლის 21 თებერვლის №36 დადგენილებაში ცვლილების შეტანის თაობაზე“

საქართველოს მთავრობის დადგენილების პროექტზე:

ინფორმაცია პროექტის შესახებ

წარმოდგენილი პროექტი მომზადდა შემდეგი გარემოების გათვალისწინებით: 

ინფექციის კონტროლის სისტემის გამართული ფუნქციონირება სამედიცინო დაწესებულებაში პაციენტის უსაფრთხოებისა და მომსახურების ხარისხის უზრუნველყოფის ერთ-ერთი მნიშვნელოვანი პირობაა. აღნიშნულმა განსაკუთრებული როლი შეიძინა COVID-19 პანდემიის პირობებში, როცა სამედიცინო დაწესებულებაში ეპიდემიოლოგიური კეთილსაიმედოობის პირობების შექმნა წარმოადგენს მთავარ იარაღს კორონავირუსული ინფექციის ნოზოკომიური გავრცელების წინააღმდეგ საბრძოლველად. 

ჯანმრთელობის მსოფლიო ორგანიზაციის ინფექციის კონტროლის სტრატეგიისა და ძირითადი მიმართულების ახალ რეკომენდაციებზე დაფუძნებით სამედიცინო დაწესებულებებს ევალება ეპიდემიოლოგიური კეთილსაიმედოობის უზრუნველმყოფი კრიტერიუმების დაკმაყოფილება. ნაკლოვანებები მათი შესრულების თვალსაზრისით დღევანდელ რეალობაში პრობლემას უქმნის არა მხოლოდ ამ კონკრეტული დაწესებულების პაციენტებსა და პერსონალს, არამედ, შეიძლება ქვეყანაში ეპიდსიტუაციის გაუარესების გამომწვევ მიზეზადაც იქცეს.

აღნიშნულის გათვალისწინებით, მომზადდა პროექტი, რომელიც ამკაცრებს მოთხოვნებს ინფექციის კონტროლის კუთხით. სპეციალური ინსტრუმენტის (დამტკიცდება მინისტრის ნორმატიული აქტით) საშუალებით შეფასება დაადგენს შესაბამისობას, როგორც ინფექციის კონტროლის ბაზისურ მოთხოვნებთან, ასევე COVID-19-ზე რეაგირების მზაობის შეფასებისთვის დადგენილ კრიტერიუმებთან. კრიტერიუმების დაუკმაყოფილებლობის შემთხვევაში სამედიცინო მომსახურების მიმწოდებელს შეუჩერდება სახელმწიფო პროგრამების მიმწოდებლის სტატუსი.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

	
პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტის მიღება სახელმწიფო ბიუჯეტიდან დამატებითი ხარჯების გამოყოფას არ ითვალისწინებს.

პროექტის მოსალოდნელი შედეგები
სამედიცინო მომსახურების უსაფრთხოებისა და ხარისხის გაუმჯობესება.

პროექტის განხორციელების ვადები

პროექტი ამოქმედდება 2020 წლის 1 ნოემბრიდან, რაც დაწესებულებებს მისცემს საშუალებას განახორციელონ აქტივობები კანონმდებლობით განსაზღვრულ მოთხოვნებთან დაწესებულების შესაბამისობის უზრუნველყოფის მიზნით.

პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

